
Բանալի բառեր և արտահայտություններ. մանկություն, հիշողություն,
ժամանակ, Վախթանգ Անանյան, պատմվածք, բնություն:

Վախթանգ Անանյանի ստեղծագործություններում մանկության օրերի
վերհուշներն ունեն յուրահատուկ գործառույթներ: Նրանց միջոցով գրողը
հատկապես իր մանուկ և պատանի ընթերցողին ուղեկցում է մի
կախարդական աշխարհ, ուր մարդն ու բնությունն ապրում են իդեալական
ներդաշնակության մթնոլորտում, ուր բոլոր գույները մաքուր են ու պայծառ,
ուր ամենուրեք թևածում է բարին ու մարդկայինը:

Բնությունը՝ մարդու և մարդը՝ բնության մեջ. սա է անվանի գրողի՝
մանուկների ու պատանիների համար գրած կամ նրանց ընթերցանության
շրջանակները մտած ստեղծագործությունների հիմնական մոտիվը, և այս
ստեղծագործություններում են մանկության օրերի քաղցր վերհուշները
կամրջում անցյալն ու ներկան, ընդլայնում բնության վերաբերյալ մանուկ ու
պատանի ընթերցողների իմացությունների շրջանակները:

Մանկության օրերի վերհուշը խարսխված է իրական դեպքերի ու
իրադարձությունների վրա և ներկայացնում է կենսապատումի էջեր,
ճակատագրեր, մարդկային հարաբերություններ, և այս համապատկերում
«անձնականը ոչ թե գոյություն ունի ինքնին, այլ դիտվում է կյանքի
ամենատարբեր, հաճախ հակասական զարգացման կապերի մեջ: Այս
իմաստով էլ հեղինակային կենսագրության իրադրությունները ձեռք են
բերում ընդհանրական հասարակական-գեղագիտական նշանակություն»1:
Մանկության օրերի պատկերները, դեպքերն ու իրադրությունները
գեղարվեստական յուրահատուկ ձևով իրենց արտացոլումն են գտել

1 Վ. Անանյան, Երկեր 4 հատորով, հ. 1, Եր., «Սովետական գրող», 1984, էջ 12:

հատկապես գրողի կենսագրական վեպերում («Հին վրանի փոքրիկ
բնակիչը», «Ո՞ւր են տանում կածանները»), ինչպես նաև «Մանկությունը
լեռներում», «Մանկությանս օրերին», «Անցած-գնացած բաներից», «Ինչպես
որ կան» պատմվածաշարերում:

«Մանկուց որբացած երեխան, որ ապագա գրող ու գիտնական պիտի
դառնար, իր գոյությունը պաշտպանելու համար, հարուստների տավարն էր
արածեցնում հանդերում ու սարերում, մանկական իր աչքերով ու
անաղարտ հոգով առնչվում բնության հրաշալիքներին, նրա գրկում ապրող
պարզ մարդկանց հոգեբանությանը և իր առաջին տպավորություններն ու
փորձը քաղում աշխարհից»2: Հեղինակի կենսագրության այս դեպքերը
գեղարվեստական վերհուշի ձևով շատ հաճախ «պատկերվում» են մեր
առջև՝ ասես հետադարձ հայացքով գրողը փորձում է իմաստավորել
անցյալը. այն, ինչը տեսել ու ապրել է, ինչին մասնակից է եղել ինքը: Շուտ է
զրկվել մորից և իր երկերում բազմիցս անդրադարձել է այդ թեմային՝
ստեղծելով մայրական սիրո, մոր հանդեպ տածած կարոտի և կորստյան
ցավի պատմություններ: Ինքնակենսագրական յուրահատուկ
ստեղծագործություն է «Անձրև» պատմվածքը. «...Ասում են, ես անձրևի տակ
եմ ծնվել և, երբ աշխարհ եկա՝ առաջին ձայները, որ լսեցի՝ ամպի գոռոցն էր
և անձրևի շռնդալի թմբկահարությունը»3: Բազումի լեռների մի գեղատեսիլ
սարահարթի (որին Ավելուկ Ուրթ էին կոչում) կարկատած վրաններում են
անցել գրողի մանկության տարիները: «Ամեն տեղից կաթում էր այդ վրանը՝
կաթով լիքը տաշտերի մեջ, անկյունում ցցից կապված գոմշաձագի վրա,
տատմերի կեղտոտ լաչակին, կոպիտ կաղնու տախտակներից կազմված
մեր թախտին, որի վրա մեկնվել էր մայրս երջանկացած (թե՞ մտահոգված)
իմ աշխարհ գալով»4: Անսահման սիրով ու հուզմունքով է հիշում հեղինակը
մորը. «Որտե՞ղ էիր սայթաքում, մա՛յր իմ, քո քաղցր բեռի տակ, Բոխուտի
մածուցիկ ցեխի՞ն, Ջուխտակ աղբրի զառիվայրո՞ւմ, թե՞ Քյամանդի
հեղեղատներն անցնելիս: Անցնում եմ հիմա այդ վայրերով և հայացքս
խոնարհած՝ քո բոբիկ ոտքերի հետքերն եմ փնտրում այնտեղ: Գուցե մի բան
նշմարեմ: Ա՜խ, կավի վրա դրոշմված մնար քո ոտնահետքը, և ես չոքեի,
ծունր դնեի նրա առաջ...»5: Մոր հանդեպ անսահման կարոտի և
հիշողության պահեր են արտացոլված նաև «Այց մանկությանս»
պատմվածքում, որտեղ ժամանակները՝ ներկա, անցյալ, ապառնի,

2 Վ. Անանյան, Երկեր, Եր., ՀԳՄ հրատ., 2005, էջ 532:
3 Վ. Անանյան, Երկեր 4 հատորով, հ. 1, Եր., «Սովետական գրող», 1984, էջ 223:
4 Նույն տեղում, էջ 223:
5 Նույն տեղում, էջ 224:

միահյուսվում են՝ ստեղծելով ժամանակի կոնկրետ և տևական պատկերներ:
Ահա նորից իրենց գյուղում է, «քաղցր տեսիլքի» ձևով «տեսնում է» գրողը
իրենց «կարկատած վրանը», նրա մոտ «ջահրը մանող» ծեր նանին, «լսում»
նրա «տխուր բայաթին»... Շատ վշտոտ կին էր նանը, շատ զավակներ էր
կորցրել, որոնց անքուն գիշերներով էր մեծացրել: Չքանում է տեսիլքը,
«առվակի ափի զմրուխտ հարթության վրա ճերմակ շենքեր են կանգնած՝
պալատների նման.... Ո՜նց փոխվեց աշխարհը»6: Գրողի մանկության
պատկերներն են գալիս աչքի առաջ՝ «որպես վաղուց փշրված քաղցր երազի
բեկորներ». հիշում է այն քարը, որից քիչ հեռու ինքն ու Պավլեի Սուրենը
պիտի «կոխի բռնվեին»: Քանի՜-քանի անգամ է սպառնացել գլորել քարը
դեպի վրանները, և հիմա նույն քարը՝ իր «գիժ մանկության համր ընկերը»
դարձյալ նույն տեղում է՝ մամռոտած, տասնամյակների ծանրությամբ իր
բնի մեջ անշարժացած և էլ ավելի ամրացած: «Շուռ տվի, բայց արդեն կես
դար անց: Գլորվեց լանջով դեպի վար, իր հետևից փոքրիկ, թուխ փոսեր
թողնելով ծաղիկների մեջ: Գնաց՝ դղրդալով կորավ անդունդում: Գնաց
հասավ իմ անհետ կորած մանկության հետևից...»7:

Մանկության օրերի ոչ վաղ անցյալից կանգնել ու նայում է Վախթանգ
Անանյանը՝ որպես այդ բնության իսկական և նվիրված զավակ, որն
անսահման սիրում է բնությունը և ապրում նրանով, սիրում է իր հողը, իր
գյուղի լեռներն ու դաշտերը, գետակն ու անտառները, կենդանական
աշխարհը: «... լեռը, անտառը, խոխոջուն առուն, ծաղիկների բույրը՝ ահա իմ
մայրը, որի գրկում մեծացել եմ հարազատ մորից զրկվելուց հետո»8:
Մանկության օրերի պատկերներում սրտի թրթիռով է խոսում գրողը մայր
բնության մասին, որովհետև նրա գրկում է մեծացել, լավ գիտի նրա ամեն մի
անկյունը՝ «անձրևից լվացված ոսկեգույն արտերը», «հնձի հասած ծաղկուն
մարգագետինները, որոնց մեջ ալ կարմիր կակաչներն էին վառվում»,
թավուտ ձորերը, մռայլ անտառները, լեռնային գետակը, որի ափին արևից
ջերմացած կանաչի վրա երբեմն գիշերներ է անցկացրել մեն-մենակ,
ընկերների հետ, մառախլապատ լեռները, կաղնու և հաճարի անտառներով
պատած լեռան լանջերը, «արևով ողողված» հովիտը, որտեղ հայտնվելիս
մշտապես թևեր է ուզել, «հզոր թևեր՝ այդ կախարդական հովիտը ոսկեզօծող
շողերի մեջ ճախրելու տենչանքով բռնված» («Անձրև», «Կարմրախայտ»,
«Վրեժ»): Ցերեկները տավար էին արածեցնում սարերում, երեկոյան չոր
փայտերից խարույկ էին վառում ապագա գրողն ու իր ընկերները,

6 Նույն տեղում, էջ 228:
7 Նույն տեղում, էջ 230:
8 Վ. Անանյան, Երկեր, Եր., ՀԳՄ հրատ., 2005, էջ 532:

հավաքվում նրա շուրջը, իրենց ունեցած մի քանի կարտոֆիլը խորովում
մոխիրների մեջ, տարբեր պատմություններ պատմում:

Մանկության հրաշալի պատկերներից է Դիլիջանի անտառախիտ
ձորերում հոսող լեռնային գետակի ջինջ ջրերում խայտացող, «հեքիաթային
շահմարի երանգներով» շողշողացող կարմրախայտ ձկների
գեղեցկությունը, որն այնպես հիացրել ու ուրախացրել է ապագա գրողին, և
գեղարվեստական արտացոլումը գտել «Կարմրախայտ» պատմվածքում:
«Կարմրախայտն ամենից քնքուշն է մեր երկրում եղած ձկների մեջ, ամենից
նրբագեղը: Ո՛չ մի գրիչ նրա գեղանիությունը չի կարող նկարագրել, և ո՛չ մի
նկարիչ չի կարող տալ նրա խալերի նրբին երանգները»9: Սիրում էր այդ
ձկներին, սիրում էր անվերջ նայել, սիրում էր որսալ, սիրում էր աճեցնել
լեռնային ջինջ ջրերում այդ խենթ ու բարի բնության զավակը: Ահա նորից իր
մանկության ընկեր գետակի ափին է, որտեղ արդեն ուրիշ երեխաներ են
խաղում, լողանում նրա ջինջ ջրերում ու կարծես իր մանկության ձայներով
է լցվում հովիտը մի պահ՝ «կարծես մեր Բողարի հաչոցն էի լսում, մեր
հորթերի բառաչը, ընկերներիս կանչերը...մի պահ ինձ թվաց, թե
տասնամյակների խորքից մանկությանս օրերի ձայներն եմ լսում նորից: Եվ
խորին մի ափսոսանք համակեց ինձ մեր ծերացած Տանձուտի համար,
որսկան Քոչարի անցած ջահելության համար.....և նրա համար, որ իմ գիժ
մանկությունը լեռնային գետակի ափին մնաց...»10: Մի առանձին
քնքշությամբ ու սրտի մորմոքով է վերհիշում գրողն իր անցած-գնացած
մանկության օրերը՝ մե՛րթ ուրախ, մե՛րթ տխուր, մե՛րթ կարոտով, մե՛րթ
դառնությամբ: Հիշում է Ջեյրան կովին, նրա «աղիողորմ բառաչը»՝ հորթին
խեղդված տեսնելով («Ջեյրանի հորթը»), մանկության հավատարիմ
«ընկերներին»՝ Չամբարին, Բողարին («Մեր Չամբարը», «Կարմրախայտ»),
որոնք ամենուր գրողի կողքին են եղել, կիսել նրա հետ կյանքի և՛
դառնությունները, և՛ ուրախությունները, մանկության գիժ հորթերին, որոնց
հետ խաղում էին, «թավալվում սարահարթի զմրուխտ կանաչի մեջ և
բերկրանքի ճիչերով լցնում շրջակայքը»11:

Մանկության հիշողություններում հարազատներն ու բարեկամներն
են հիմնականում պարզ, արդարամիտ, ազնիվ ու բարի, մի քիչ միամիտ
մարդիկ՝ հայ գյուղացիներ, հողագործներ, հովիվներ, որսորդներ, որոնք
կրում են ճակատագրի ծանր հարվածները, տառապանքները, բայց երբևէ
չեն կորցնում իրենց հոգու գեղեցկությունը, իրենց լավատեսությունը վաղվա

9 Վ. Անանյան, Երկեր 4 հատորով, հ. 1, Եր., «Սովետական գրող», 1984, էջ 245:
10 Նույն տեղում, էջ 260:
11 Նույն տեղում, էջ 261:

օրվա հանդեպ (Մելոնց Ամին, Ասատուրենց Դանելը, Ղազար Քեռին,
Դարբնանց Մինասը)՝ իրենց հետ բերելով բնության զարմանալի
զգացողություն, իմացություն և սեր:

Փոքրիկ անասնապահը մանկությունից մի զարմանալի սիրով
կապվում է գրքերի հետ: «Գրքերը, մանկության օրերի իմ մտերիմ
բարեկամները... համբերությամբ նրանք իմ մեջ ներարկում էին իմաստունն
ու բարին:...Բնությունն է եղել իմ մայրն ու դաստիարակը, բայց այն, ինչ
անկարող եղա բնությունից վերցնելու, գրքերը տվին ինձ»12:

«Կոշտ բրդից տանը գործած շալե շորերով»՝ «ծնկներն ու
արմունկները միշտ կարկատած», «ծակ տրեխներով», «ոչխարի մորթուց
կարված բրդոտ փափախը» գլխին, դեմքը՝ արևից ու քամուց այրված,
ձեռքերը՝ կոշտացած ու ճաքճքած պատանին հիշում է արդեն դպրոցական
տարիները, որը, սակայն, այնքա՜ն կարճ տևեց գրողի կյանքում...

«Բնության հարազատ որդին էր նա, բնությամբ լցված ու հայրենի
լեռների բարձրությամբ փորձեց չափել այդ լեռներում ապրող մարդու
տառապանքի ու հույսի մեծությունը, նրա նահապետական լռությունը:
Բնությունը եղավ նրա ուսուցիչը. և մարդիկ նրան ավանդեցին իրենց
լեռնացած երազանքը:...Նա սիրում է հայրենի բնությունը և մարդու
երջանկությունը այդ սիրո մեջ է տեսնում»13:

Լ. Մ. Ալեքսանյան

ՄԱՆԿՈՒԹՅԱՆ ՎԵՐՀՈՒՇԸ ՎԱԽԹԱՆԳ ԱՆԱՆՅԱՆԻ
ՊԱՏՄՎԱԾՔՆԵՐՈՒՄ

Ամփոփում
Վախթանգ Անանյանի ստեղծագործություններում մանկության օրերի

վերհուշներն ունեն յուրահատուկ գործառույթներ: Նրանց միջոցով գրողը
հատկապես իր մանուկ և պատանի ընթերցողին ուղեկցում է մի
կախարդական աշխարհ, ուր մարդն ու բնությունն ապրում են իդեալական
ներդաշնակության մթնոլորտում, ուր բոլոր գույները մաքուր են ու պայծառ,
ուր ամենուրեք թևածում է բարին ու մարդկայինը:

12 Վ. Անանյան, Երկեր, Եր., ՀԳՄ հրատ., 2005, էջ 532:
13 Լ. Կարապետյան, Վախթանգ Անանյանի կանաչ աշխարհը, Եր., «Հայաստան»
հրատ., 1975, էջ 3-5:

Л. М. Алексанян

ВОСПОМИНАНИЯ О ДЕТСТВЕ В РАССКАЗАХ ВАХТАНГА АНАНЯНА
Резюме

В работах Вахтанга Ананяна, воспоминания о детстве имеют
специфические функции. Через них писатель сопровождает своих читателей,
особенно детей и подростков, в волшебный мир, где человек и природа
живут в идеальной гармоничной атмосфере, где все цвета чисты и ярки, где
везде полно добра и человечного.

L. M. Alexanyan
REMINISCENCE OF CHILDHOOD IN VAKHTANG ANANYAN’S

STORIES
Summary

Reminiscences of childhood have unique functions in Vakhtang Ananyan’s
works. The writer with the help of them is accompanied especially his young
readers to a magic world, where man and nature live in an ideal harmonic
atmosphere, where all the colours are bright, where everywhere is fine and
human.


